
Gizaki beltzaren ehiza 

Angel Rekalde, idazlea 

Esklabotza literaturaren bitartez doi-doi ezagutzen dugun tragedia da. Gogoan dut Toni Morrison-ek kontatzen zuen hura, gizon zuriaren esku eror ez zedin alaba hil zuen emakumezko esklaboarena. Mendetan zehar, Afrikatik atera zituzten milioika pertsonen zoriarekin lot ditzakegu lan gogorra, jabeen apetak, erabateko menpekotasuna, harrapaketen bortizkeria, saldua izatea, pertsonen trafikoaren irabazi handiak, Europako aberastasuna, ontzietan eta ustiategietan hiltzea, bizitza betiko kartzelaldi gisa bizitzea, ihes egiten saiatzea... 

Oraingoan albisteak Ceuta eta Melillako mugetatik datozkigu. Hesia etsi-etsian zeharkatu nahi izatea, poliziek tiroka erasotzea, espainolek etorkinak Marokoko polizien esku uztea, janaririk eta urik gabe basamortuan uztea, Marokoren ankerkeriaren eta Espainiako Estatuaren kolaborazioaren erakusgarriak dira. Baina errealitate triste horrek badu zerikusirik gure bizimoduarekin, gure sistemarekin, gure askatasunak bahitzen dituzten legeen eta botereen erantzule sentitzen ez banaiz ere. Baliteke norbaitek argudiatzea kasu hau ez dela esklabotzari dagokiona, eta Saharaz hegoaldeko immigrazioari lotutakoa dela horren funtsa. Jakina, globalizazioak ekarritako zirkunstantzia da, gaurko garaiei dagokiena, oso hedadura zabala duen fenomenoa. Baina, halaber, beste giza esperientziaren kapitulu berezi bat da: bizirauteko borrokarena. Immigrazioa gaurko gure sistema ekonomikoak berekin dakarren gauza da, eta gero eta rol garrantzitsuagoa jokatzen du ekonomian, gure hirietako paisaian, gizarte-zerbitzurik ezean, adinekoen zaintzan, lanbiderik txarrenak egiteko beharrean, auzoen marjinazioan, auzokoen arteko gatazketan. Immigrazioak oso alderdi desberdinetan ukitzen gaitu, hala nola kulturaren transmisioan, irakaskuntzan eta integrazioan edo ofizialtasunik ez duten hizkuntzen iraupenean. Afrikatik datorren korronte horri dagokionez, Saharaz hegoaldeko 30.000 inguru daude Europarako jauzia emateko prest (ez dezagun ahaztu zifra hori etengabe berritzen dela, egunero multzo berriez elikatzen baita). Melilla Europako paradisu ekonomikorako atea da, baina ibilbideko sarbide bat besterik ez da: hor daude oroimen goibeleko txalupak, hondo bikoitza duten kamioiak... Tokiko GKE bateko kidea den Jose Palazonen arabera, populazio hori sakabanatuta dabil harat-honat, 500 bat laguneko taldetan, ongi antolatuta eta mugikortasun handiaz. Orain arte isilpean igaro dira hesiaren zirrikituetatik, poliziaren bat ez ikusiarena egin dezan erosiz, mafiei ordainduz, kostaldean zehar haitz, baso eta hesien artean bizia jokoan jarriz. Azken egunotako hesiari denek batera erasotzea, gauza bitxia pertsona horien ohiturei begiratuta, Marokoko poliziaren jarrera oldarkoiaren eta bortizkeriaren ondorioa izan da, eta azken hori Espainiaren presioena; baliteke ere negu hurbilak eta iheslari horien gordeleku diren mendietako eta basoetako bizimodu gogorrak ere erabaki hori azkartu izatea. Baina nagusiki poliziaren presioa izan da horretara bultzatu dituena, urtetan Afrikan zehar bidaiatu ondoren hesia igaro nahi duten desesperatuei tiroka erantzuten dien hori. Dozenaka hildako eta desagertu, ehunka zauritu lanera datozen pertsonen artean, atzera botatzen dituen Europa hori bera delarik haien amets, ilusio eta sufrimenduen sorburua (izan ere, Maroko dantzalekuko sarrera debekatzen duen gorila besterik ez da, horretarako ordaintzen baitiote). 

Bestalde, Melillako mugan gertatutakoak batzuetan benetako gerra bazirudien ere (hesia erasotzea, antolatutako jende-oldea, tiroketak, iskanbilak, hildakoak eta zaurituak), irudi belikoa ez da hor egokitzen. Ez gaude istilu batean aurrean, lanera datozen eta, azken batean, beren aberastasuna uztera doazen armarik gabe-ko pertsona baketsu horiek ez baitira etsaiak. 

Ez da borrokarik izan hesian zehar gertatutako liskar desorekatu horietan. Gertatutakoa definitzen duen irudia esklabistek egiten zuten beltzaren ehiza da. Gizakiaren ehiza. Hesia zeharkatu nahi dutenak Gurugu mendiaren magalean eta Nadorreko basoetan babesten dira. Palazon-ek dioenez: «Batzuek zuloak egiten dituzte lurrean ezkutatzeko. Ezin dute ur edangarrietako iturrietara jo, poliziak zainduta baitaude». Ehiztariek bezala, poliziek putzuak zelatatzen dituzte, egarriaren egarriz beren «piezek» amore emango dutelakoan. Beltzaren ehiza makurra da, betikoa.
